
Inatsisartut aalajangiiffigisassaattut siunnersuut Naalakkersuisut UKA 2017-imut 

eqqumiitsuliortut suliaminnik pilersitsilertuinissaanut aningaasanik inatsimmit 

tunniunneqartartut pillugit aningaasaateqarfimmik pineqartunik agguaassisussatut 

inissinneqartussatut atugassiamik aningaasaateqarfiliornissaq anguniarlugu 

periarfissaasinnaasunik misissuinissamut Naalakkersuisut UKA2017-imut 

peqquneqarnissaanik Inatsisartunut aalajangiiffigisatut siunnersuut. Misissuininermi 

ilanngullugu misissorneqassaaq eqqumiitsuliornermut isumalioqatigiissitamik 

pilersitsinissaq qulaani taaneqartunik aningaasaliissutinik agguaassinissanik 

ingerlatsiviusussamik piviusunngortinneqarnissaa. 

(Inatsisartunut ilaasortaq, Peter Olsen, Inuit Ataqatigiit) 

 

 

Akissuteqaat 

(Ilinniartitaanermut, Kultureqarnermut, Ilisimatusarnermut Ilageeqarnermullu 

Naalakkersuisoq) 

 

 

Siullermeerinninneq 

Naalakkersuisut sinnerlugit Inatsisartunut ilaasortaq Peter Olsen qutsavigissavara 

aalajangiiffigisassatut siunnersuutaa pillugu.  

 

Eqqumiitsuliornermik ingerlatsineq pillugu Inatsisartut inatsisaata akuersissutigineqarneranut 

atatillugu Naalakkersuisunut periarfissaalerpoq tamakkiisumik imaluunniit ilaannakuusumik 

Naalakkersuisut eqqumiitsuliornermut tapiissutigisartagaanni allaffisornikkut suliat pisortanut 

allanut aamma ingerlatsivinnut Namminersorlutik Oqartussat ataanni inissisimasunut 

suliassanngortitsisinnaaneq.  Tamatumalu saniatigut Naalakkersuisunut periarfissaalerpoq 

siunnersuisoqatigiinnik, ataatsimiititaliamik assigisaanilluunniit pilersitsisinnaaneq, 

tamakkiisumik imaluunniit ilaannakuusumik suliassanik allaffissornermut tunngasunik 

Naalakkersuisut eqqumiitsuliornermik ingerlatsisunut tapiissutigisartagaannik 

isumaginnittussanik. Tamanna siunnersuummi siunnerfiusumik piviusunngortitsinissamut 

periarfissiissaaq.  

 

Naalakkersuisut maani nunatsinni aammalu assersuutigalugu nunanut avannarlernut 

sammisuni misilittagaqarfigaat ingerlaavartumik siulersuisuni, immikkut ilisimasalinni, 

suleqatigiissitani il.il. toqqaasarneq, taamaattunilu amerlasuutigut piumasaqaataasarluni 

inunnik assigiinngitsunik immikkut sammiveqartunik eqqumiitsuliornerup silarsuaanut 

tunngasunik ilisimasalinnik innersuussisarneq. Inunnik toqqagassanik nassaarniartarneq, 

nunatsinni inuttuujunngitsumi, piginnaaneqarlutillu soqutiginnittunik suliani taamaattuni 

peqataasussanik toqqaaniarneq amerlasuutigut unammillernartuusarpoq. Eqqumiitsuliortut 

amerlanerit suliffeqartarput eqqumiitsuliornermik suliaqartarnermi saniatigut, 

eqqumiitsuliortullu ataasiakkaaginnaasut eqqumiitsuliornerminnik inuussuteqartut 

inuussutissarsiortutut namminersortutut amerlasuutigut eqqumiitsuliornertik 

ataatsimiittarnernit allatigullu allaffissornikkut suliassanit akornusersorneqarumasanngilat. 

 

Naalakkersuisut eqqumiitsuliornermik ingerlatsineq pillugu Inatsisartut inatsisaata 

akuersissutigineqarneranut atatillugu isumaliutsersuutigisimavaat, qanoq aaqqissuussinikkut 

naalakkersuinermik suliaqartunit akuliuffigineqannginnissaq pilersinneqarsinnaanersoq, 

eqqumiitsuliornermut aamma kulturimut aningaasaliissutinik agguaassisarnermut atatillugu. 

Tassani aamma ilaapput isumaliutersuutit, qanoq aaqqissuussinikkut eqqumiitsuliornermut 

aningaasaliissutaasartut killeqartut pitsaanerpaamik iluaqutigineqarsinnaanersut. Tamanna 

immikkut ilisimasalinnik tapiissutinik agguaassisarnerni peqataatitsisoqarsinnaanersoq 

eqqarsaatigalugu, unammilligassat eqqaaneqareersut isiginiaatigalugit.  

 

Aaqqissuussinerit assigiinngitsut isumaliutersuutigineqarput aningaasaliissutinik aqutsinermut 

atatillugu, aaqqissuussinerillu pineqartut ingerlaavartumik eqqumiitsuliortut kattuffiinut 

oqaloqatiginnissutigineqartassapput, qularnaarniarlugu aaqqissuussinerup imaluunniit 

aaqqissuussinerit toqqarneqartut pisariaqartitsinermut naapertuuttuunissaat. Tassani aamma 

imaassinnaavoq eqqumiitsuliornermi sammivinni assigiinngitsuni pissusissamisuussasoq 

aqutsinermi periaatsit assigiinngitsut atortuutinneqarnissaat. Eqqumiitsuliornermut 

tapiissuteqartarnermik aaqqissuussinerit naleqqussarneqarnerat, immikkut ilisimasalinnik 

agguaassisarnerni peqataatitsisarneq aamma pilersinneqarsinnaavoq aningaasaateqarfimmik 

aaqqissuussineq atunngikkaluarlugu.  

 

Naalakkersuisut tikkuassavaat eqqumiitsuliortut kattuffii suleqatigalugit qanittumi 

erseqqissarneqassasoq allaffissornikkut aaqqissuussineq qanoq ittoq maani nunatsinni 

atorneqassanersoq, eqqumiitsuliortunik peqataatitsiviusoq eqqumiitsuliornermullu inatsimmi 

anguniakkanik naammassinnittumik, tamatumani aamma tapiissuteqarnerit pisassasut 

eqqumiitsuliornerup pitsaassusilimmik piginnaaneqarfiulluartutullu ingerlanneqarnera 

tunngavigalugit.  

 

Taamaattumik Naalakkersuisut isumaqarput piffissami matumani misissuinissamik 

pisariaqartitsisoqanngitsoq, suliat taamatulli siunnersuutigineqartutut siunertaqartut 

aallartinneqareersimammata, taamaattumillu siunnersuutip itigartinneqarnissaa 

inassutigineqarpoq.  

 

 

 

 

 

 

 


